Сабақтың тақырыбы: Қыпшақ хандығы
Зерттеу сұрағы: Не себепті Еуразия даласы «Дешті Қыпшақ» деп аталды?

Әдістемелік нұсқау (2-сабақ)

Бұл сабақта оқушылар қыпшақтардың халықаралық қатынастарға ықпалын талдау негізінде Еуразия тарихындағы орнына баға береді, әскери өнер жетістіктерін талдайды. Осы сабақта қол жеткізілетін оқу мақсаттары бір тапсырмаға біріктірілген. Сондықтан тапсырманың нәтижелерін сынып оқушылары өзара ортаға салған кезде барлық оқушылардың белсенді қатысуына, бағалауына назар аударыңыз. 
Сабақтың бастапқы кезеңінде мұғалім оқушыларға Қыпшақ хандығы және көршілес мемлекеттердің аумағы белгіленген картаны көрсетіп, ой талқы жүргізіңіз: Қыпшақтардың кең байтақ аумақты иеленуінің себептері қандай? Қыпшақ хандарының жүргізген ішкі және сыртқы саясатының нәтижелері туралы қандай болжам жасауға болады? Сабақтың оқу мақсаттары мен бағалау критерийлерін таныстырыңыз. Зерттеу сұрақтарын беріңіз: Қыпшақтар қандай елдермен саяси қарым-қатынаста болды? Қыпшақ хандарының жүргізген сыртқы саясатының нәтижесі қандай? Қыпшақтар ұлан-ғайыр жерге қалай ие болды? Сабақтың тарихи концептісі «себеп-салдар» болғандықтан, оқушылар негізінен ұлан-ғайыр аймақта Қыпшақ хандығының өз ықпалын орната отырып, билік жүргізуінің себептерін, сыртқы саясатының нәтижелері мен салдарларын анықтап, түсінуіне бағыттаған жөн. 
Топтық тапсырманы орындауда оқушылар Қыпшақ хандығының сыртқы саясатының негізгі бағыттары (Қыпшақтардың Хорезм елімен, Киев Русі және Византиямен қатынастары) мен әскери өнерінің жетістіктерін қосымша ақпараттарды жинақтай отырып, талдайды. Интеллект карта дайындауда оқушыларды рөлге бөле отырып, барлық оқушылардың белсенді қатысуын қамтамасыз етуге болады: дерек көздерін жинақтаушы, дерек көздеріне сарапшы, сызба дайындаушы, бағалаушы, жұмысты қорғаушылар, сұрақ қоюшылар, т.б. Бағалау критерийі: Қыпшақтардың дипломатиялық және әскери саладағы жетістіктерін талдайды.Дескрипторлар:
Қыпшақтардың Хорезм елімен қарым-қатынастарының екі күшті жағын және екі әлсіз жағын көрсетеді (1-топ);
Қыпшақтардың Киев Русі және Византия елдерімен қарым-қатынастарының екі күшті жағын және екі әлсіз жағын көрсетеді (2-топ);
Қыпшақтардың әскери өнер жетістіктеріне дәлел келтіреді (3-топ);
Жұмысты дайындауда және қорғауда «Ұлы Дала» ұғымын қолданып, қыпшақтарға қатысты мәнін түсіндіру (ортақ). 
Интеллект картаны бағалауға берілген дескрипторлар тізімін толықтыруға беріңіз. Мысалы: Негізгі үш фактінің (дәлелдер) келтірілуі; Қорытынды ойдың ұсынылуы; Топ оқушыларының толық қатысуы; безендірілу стилі, уақыт регламентін сақтау, т.с.с.
Екінші тапсырмада оқушылар топтық талқылауларда келесі сұрақтарды ортаға салады: Сіздің ойыңызша, неліктен қыпшақтардың көрші мемлекеттерге ықпалы күшті болды? Қыпшақ хандығының нығаюына сыртқы байланыстары қалай әсер етті? Қыпшақтар неліктен моңғолдарға қарсы төтеп бере алмады? 
Қыпшақтардың көрші мемлекеттерге ықпалының күшті болу себептерін бірнеше категориялар бойынша сәйкестік аймағында талдауға беруге болады: ұзақ мерзімді және қысқа мерзімді, орта мерзімді себептер, негізгі және қосалқы себептер, саяси, экономикалық, әлеуметтік, мәдени себептер. Хандықтың нығаюындағы сыртқы саясаттың рөлін оқушылар бірінші сұрақпен байланыстыра алады. Мемлекеттің әлсіреу себептерін де категориялар бойынша жіктеуге беріңіз.
[bookmark: _GoBack]Соңында сабақ тақырыбына оралып, Еуразия даласының «Дешті Қыпшақ» аталуының себептерін жинақтап талдап, оқушыларға үй тапсырмасына осы тақырыпта шағын эссе жазуға беріңіз. Бағалау критерийлері мен дескрипторлар бойынша оқушыларға кері байланыс беріп, рефлексия алыңыз. Рефлексияны барлық оқушылардан емес, сабақ басталар алдында кейбір оқушылардың орындығының артына стикер жапсырып қойып, осы оқушылардан алуға болады.








